
Аннотация: Эхинококкоз хавфли паразитар касаллик бўлиб, уни эрта 

ташхислаш, консерватив даволаш ва олдини олиш чора-тадбирларини 

такомиллаштириш замонавий тиббиётнинг энг муҳим муаммоли масалаларидан 

биридир. Паразитни аниқ ва эрта ташхислаш жарроҳлик аралашувисиз, 

консерватив даволаш имконини беради. Бунда қоннинг иммунологик 

текшируви билан бир қаторда биокимёвий кўсатгичлар ўзгаришини ҳам 

инобатга олиш мақсадга мувофиқдир. 

Abstract: Echinococcosis is a dangerous parasitic disease, and improving its 

early diagnosis, conservative treatment and preventive measures is one of the most 

important problems of modern medicine. Accurate and early diagnosis of the parasite 

allows conservative treatment without surgical intervention. In this case, it is 

appropriate to take into account changes in biochemical indicators along with the 

immunological examination of blood. 

Долзарблиги. Эхинококкоз - дунёнинг кўплаб давлатларида жиддий тиббий 

ва ижтимоий муаммо бўлиб келаётган паразитар касалликдир. Ҳозирги кунда 1 

миллиондан ортиқ дунё аҳолиси эхинококкоз билан касалланган, баъзи эндемик 

ҳудудларда эндемик бўлмаган ҳудудларга нисбатан кўп учраши аниқланган. 

Статистик маълумотларга қараганда ушбу касаллик Ер шарининг Жанубий 

мамлакатларида кўпроқ тарқалган. Эхинококкоз касаллиги клиник белгиларсиз 

кечиши билан бошқа гелминтозлардан ажралиб туриши сабабли ушбу касаллик 

билан касалланиш даражаси ҳақида аниқ маълумотлар йўқ. Шу сабабли 

эхинококкоз касаллигида эрта ташхислаш, консерватив даволаш ва олдини 

олиш чора-тадбирларини такомиллаштириш замонавий тиббиётнинг энг муҳим 

муаммоли масалаларидан бири ҳисобланади. 

Жаҳонда эхинококкоз касаллигини эрта ташхислаш, даволаш ва олдини 

олиш бўйича чора-тадбирлар самарадорлигини ошириш учун ушбу касаллик 

билан зарарланишни ташқи муҳит ҳавфли омиллари таъсири эҳтимоллигини 

аниқлаш ва камайтириш, эхинококкоз билан зарарланган беморларни эрта 

ташхислаш ва касалланишни камайтириш бўйича қатор мақсадли илмий 

тадқиқотлар олиб борилмоқда. Бу борада эхинококкозни эрта ташхислашда 

иммунологик тестлардан фойдаланишда маҳаллий антигенларни қўллаш 

заруриятини асослаш, аҳоли ўртасида касалликни эрта ташхислаш усулларини 

ишлаб чиқиш, ушбу касалликни эрта ташхислаш орқали жарроҳлик амалиётини 

олдини олиш, касаллик диагностикасини такомиллаштириш ҳамда самарали 

усулларини ишлаб чиқишга қаратилган тадқиқотлар алоҳида илмий ва амалий 

аҳамият касб этади. 

Мақсад. Экинококкозни ўз вақтида ташхислашнинг муҳим шарти 

беморларни текширишнинг оқилона алгоритмидир. Экинококкозли беморни 

текшириш клиник, лаборатория ва инструментал усуллар мажмуасини ўз ичига 

олади. Касалликнинг ташхислашда серологик ва биокимёвий тадқиқот 

усуллари муҳим ҳисобланади. Турли текширувлар, жумладан УТТ, ренген 

текшируви, флюрография усулларида турли паренхиматоз органларида 

аниқланган номаълум кисталарга аниқлик киритишда, хусусан кистанинг 

паразитар ёки оддий киста эканлигини тасдиқлашда иммунологик усуллар 

билан бирга қоннинг биокимёвий таҳлилини ўтказишнинг аҳамиятини таҳлил 

қилиш мақсад қилинди. 

Тадқиқот усуллари ва натижалар. Эхинококкозда қон зардобидаги 

биокимёвий кўрсатгичлар билан боғлиқ ўзгаришлар биринчи ўринда туради. 

Беморлардан олинган қон зардоблари клиник лаборатор усулда, хусусан 

биокимёвий анализаторда турли биокимёвий кўрсатгичлар бўйича таҳлил 

қилиб кўрилди. Турли патологик шароитларда метаболик ва структуравий 

бузилишларнинг патогенезида муҳим рол биокимёвий жараёнлар (пероксид, 

эркин радикал оксидланиш; оксидловчи фосфорланиш, тўқималарнинг нафас 

олиши ва электролитлар алмашинуви) эгаллайди. Қон зардобидаги биокимёвий 

кўрсатгичлар ҳисобланган умумий билурубин, боғланган ва боғланмаган 

билурубин, аминотрансферазалар (АЛТ, АСТ), холестерин каби биокимёвий 

кўрсатгичларининг миқдорлари соғлом ҳолатдагига нисбатан ўзгарганлигини 

аниқланди. 

Эхинококкозда жигарнинг функционал ҳолатини ўрганиш жуда муҳим 

ҳисобланади. Жигар ва ўпканинг эхинококкозга жарроҳлик амалиёти 

қўлланилган 30 та беморда ва турли парехиматоз органларида номаълум 

кисталар аниқланган беморларнинг 32 нафарида ҳамда соғлом одамлардан 30 

тасининг қоз зардобларидаги биокимёвий кўрсатгичларнинг миқдори 

текширилди. Эхинококкнинг жигарга патологик таъсири қайд этилиб, соғлом 

одамларга нисбатан беморларнинг қон зардобларида, умумий билирубин 

даражасининг ортиши 11 (15,3%) аниқланди. Боғланмаган билурубин 4 (5,6%) 

ва боғланган билурубин 18 (25%)ни ташкил этди. Боғланган билирубин 

миқдорининг ортиши умумий билирубиннинг кўпайишини таъминлаган. 

Эхинококкоз билан касалланган беморларда аминотрансферазалар 

фаоллигининг ошиши аниқланди: АЛТ концентрациясининг 16 (22,2%) га, АСТ 

- 15 (15,3%) га ортиши қайд этилди. Эхинококкоз билан беморларда АЛТ ва 

АСТ миқдори 30 та (31,47%) ўртача статистик меъёрда бўлса-да, назорат 

гуруҳига (соғлом одамларга) қараганда юқори эди. Шундай қилиб, эхинококкоз 

билан оғриган беморларда кузатилган биокимёвий моддалар кўрсатгичининг 

ўзгариши натижасида цитолиз, холестаз ва мезенхимал яллиғланиш 

синдромлари кузтилиши аниқланди.  

Текшириш натижаларига кўра эхинококкозга жарроҳлик амалиёти 

қўлланилиб, эхинококк эканлиги тасдиқланган беморларда умумий билирубин 

15,996±0,851 мкмол/л, боғланмаган билурубин - 1,808±0,851 мкмол/л, 

боғланган билурубин - 16,523±0,894 мкмол/л, АСТ даражаси - 0,79±0,046 г/л, 

АЛТ даражаси - 0,808±0,086 г/л эканлиги аниқланди. . Бундан келиб чиқадики, 

жигарнинг бошқа касалликлари каби эхинококкоз билан зарарланган 

ҳолатларда ҳам билирубин, АЛТ, АСТ даражасининг ортиши кузатилади.  

Лаборатория ва инструментал текшириш усуллари натижаларини тўғри 

талқин қилиш нафақат ўз вақтида тўғри ташхис қўйиш, балки касалликнинг 

қайталанишини олдини оладиган асемптоматик асоратларни аниқлаш 

имконини беради. 

Тадқиқотимизнинг мақсадидан келиб чиқиб, эхинококкоз касаллигини 

серологик ташхислашни такомиллаштиришда қон зардобининг биокимёвий 

кўрсатгичларини ўрганиш муҳим ҳисобланади. Эхинококк билан зарарланган 

беморларда қоннинг биокимёвий кўрсатгичларининг миқдорий ўзгариши 

касалликнинг сурункали кечиши, жигар, ўпка, буйрак ва бошқа аъзоларнинг 

шикастланиши, улар жойлашган органларнинг структуравий ва функционал 

зарарланиши билан тавсифланади.  

Хулоса. Эхиноккоз билан касалланган беморларининг қон зардобидаги 

биокимёвий кўрсатгичларнинг ўзгаришига оид тадқиқотлар шуни кўрсатдики, 

жигар фаолиятининг ўзгариши туфайли беморларнинг қонида билирубин, АЛТ, 

АСТ фаоллиги ошади. Бу эса номаълум кисталарга аниқлик киритишда муҳим 

омил бўлиб ҳисобланади. 

